
EGAB-K ESTRATEGIA INTEGRALA PROPOSATU DU EAE-KO BIZTANLEAK ZAHARTZEAREN ONDORIOZ IZANGO DIREN ERAGIN NEGATIBOAK SAIHESTEKO 

· Euskadiko Ekonomia eta Gizarte Arazoetarako Batzordeak ikerlan bat egin du, Euskadiko 2020rako aurreikuspen demografikoak eta haien eragin ekonomiko eta sozialak aztertzeko eta sor litezkeen eragin negatiboak saiheste aldera jarraitu beharreko urratsak zehazteko. 

· Aurreikuspenek adierazten dute 16 urtetik 64 urtera bitarteko taldean jaitsiera nabaria izango dela (-%4) eta 64 urtetik gorakoa nabarmen igoko dela (%22,7). Joera hori 27en Europar Batasuna osatzen duten herrialde guztietan ikusten da, baina Euskadin joera are zorrotzagoa da.
· EGABk epe luzerako estrategia integral bat martxan jartzea gomendatzen du, betiere aurreikuspen demografikoek lan merkatuan, pentsioen sisteman, osasunean eta osasun sisteman, menpetasunean, gizarte zerbitzuetan eta hezkuntza sisteman izango dituzten eraginei aurre egin ahal izateko.
Bilbon, 2011ko apirilaren 11n 

Euskadiko Ekonomia eta Gizarte Arazoetarako Batzordeak gaur goizean aurkeztu du Bilbon “Aurreikusitako Bilakaera Demografikoaren Ekonomia eta Gizarte Eragina EAEn” izeneko azterlana. Agiriak autonomia erkidegoan hurrengo urteetan izagno den zahartze tasaren arian ariko igoera berresten du. Izan ere, EUSTATek 2020ra begira egindako proiekzioek aurreikusten dute 16 urtetik 64ra bitarteko taldean jaitsiera nabarmena egongo dela (-%4) eta 64 urtetik gorakoena %22,7 haziko dela. Joera hori 27en Europar Batasuna osatzen duten herrialde guztietan ikusten da, baina Euskadin joera are zorrotzagoa da.

EGABren azterlanak dioenarekin bat etorriz, horrek guztiak bi desafio nagusi dakarzkio gaur egungo gizarteari: lan egiteko adinean dagoen biztanleria murriztuko dela, eta, era berean, biztanleria zahartuko dela. Bi faktore horiek eragina dute ongizatearen estatuaren iraunkortasunean eta erantzun orokor eta zehatza behar dute; hori orain arte ez da egin ez estatuan ez Euskal Autonomia Erkidegoan.

EAEk ikuspegi globalizatua aplikatu beharra dauka gertaera horiei heltzeko orduan, betiere erkidegoko biztanleen bizi kalitateari eragingo dioten ekimenen multzo bat arrazionalizatzeko ezinbesteko baliabide gisa. Batzordearen iritziz, behar-beharrezkoa da perspektiba oso baten hutsunea, politika zatikatuak eta epe laburrerako fokatzea gainditzea. Ildo horri jarraituz, ezinbestekoa da epe luzerako estrategia integral bat abian jartzea, betiere aurreikuspen demografikoek lan merkatuan, pentsio sisteman, osasungintzan, osasun sisteman, menpetasunean, gizarte zerbitzuetan eta hezkuntza sisteman izan dezaketen eraginei aurre egiteko.

Jaiotzak sustatzea

Biztanleen zahartzearen kontra borrokan egiteko moduetariko bat da jaiotzak handitzea. Batzordearen ustetan, Euskadik famili politika eraginkorra behar du eta horren barnean, besteak beste, nahitaez jaso behar dira norbanakoaren, familiaren eta lanaren bizitzak bateratzeko eta jaiotzak sustatzeko moduko neurri eraginkorrak, betiere urte batzuetan biztanleriaren piramidea aldatzen laguntzeko fokatze estrategiko bat emanez.

Enplegu tasa handitzea 

Lan egiteko adinean dagoen biztanleriaren murrizketa egiturazko arazo gisa sortzen da eta horrek berekin dakar enplegu politikak eta enpresetako giza baliabideak berraztertzeko lana. Behar-beharrezkoa da zahartzeak biztanleria aktiboaren jaitsieran duen eraginari aurre egitea eta, horretarako, ezinbestekoa da oro har enplegu tasa handitzea eta, zehatzago, emakumezkoena eta 55 urtetik gorako pertsonena. Batzordeak gomendatzen du gazteak lan merkatuan sartzea aurreratzea ahalbidetzen duten neurriak abian jartzea eta balio handiko giza kapitala diren etorkinen lan integrazioa bultzatzea. 

Testuinguru honetan, pertsona nagusiek zeregin aktiboagoa izango dute bai norbanakoei dagozkien arrazoiak direla eta (prestakuntza hobea, osasun hobea, sarrera maila handiagoa) bai lan eta gizarte arrazoiak direla eta (esate baterako lanpostua beranduago uztea). Lan bizitza luzatzeko premia horren ondorioz, prestakuntza eta gaitasunak sendotu behar dira, ingurunearen aldaketetara egokitzeko eta ekoizgarritasunari eusteko lanabes gisa.

Pentsio sistema 

EGABren iritziz, saihestezina da ongizate estatuaren iraunkortasunari buruzko hausnarketa bat egitea, bereziki pentsio sistemen gaineko gogoeta; horrek berekin dakar eremu publikoetan eztabaida lasaiak egin beharra. Horretarako, bada, pedagogia zorrotza ezarri behar da eta belaunaldi gazteen interesak eta perspektibak ere txertatu behar dira. 

Osasun sistema 

Erantzukizun handiagoa eman behar zaie biztanleei, oro har, eta gaixoei, bereziki, betiere osasun sistemaren iraunkortasunari eta kalitateari laguntzeko. Gauzak horrela, bizitza luzerari buruzko kontzeptua sortu da eta horrek prebentzio ekintza osoa behar du, gizarte osoak partekatuko duena (hezkuntza, osasun, gizarte eta lan eragileak…), eta herritarren portaera aktibo eta arduratsuagoa. Apustu hori giltzarria izango da gaixotasun kronikoen eraginaren tasa murrizteko eta gastu farmazeutikoa eta osasun arretarena gutxitzeko.

Halaber, osasun sistema iraunkorra bermatzeko, erantzukizun partekatuaren printzipioa txertatu beharra dago. Biztanleei dagokienez, erantzukizun hori batik bat prebentzioarekin eta gizarte nahiz osasun hezkuntzarekin lotzen da eta, pazienteen kasuan, bereziki kronikoen kasuan, protagonismo handiagoarekin gaixotasuna kudeatzeko orduan.

Osasungintzan teknologia berriak erabiltzea funtsezkoa da, sistemaren eraginkortasun eta iraunkortasuna hobetzeko eta, era berean, zerbitzuen kalitatea bermatzeko. Telemedikuntza eta telelaguntza epeak eta kostuak murrizteko aukera gisa agertzen dira, baina, horretarako, teknologiak eta azpiegiturak behar bezain garaturik egon behar dute, herritar guztien esku. Horrexegatik gomendatzen da etxeetan beharrezko ekipamenduak eta ezagutzak edukitzea horietaz guztiez baliatu ahal izateko. 

Zahartze osasuntsua 

Gizarte zerbitzuei dagokienez, pertsona nagusiak etxean edukitzeak berekin dakar estrategia integral eta dimentsio askokoa garatu beharra; horretarako, berriro ere jardun behar izango da prebentzioz, zehar-lerroz eta koordinazioz. “Zahartze osasuntsuari” buruzko kontzeptuak bestelako dimentsioak ditu osasunari dagokionaz gain: bizi kalitatea, gizarte partaidetza eta independentzia. Nolanahi ere den, onartu beharra dago bizitzaren uneren baterako proiektaturiko esku-hartzeak askoz ere lehenago hasi behar izango direla.

Testuinguru horretan, EGABk gomendatzen du gizarte zerbitzuek prebentzioaren aldeko ikuspegi integral berri horren lidergoa hartzea zahartzaroko bizitzari begira. Honakoak arretaz jarraitu beharrekoak dira: baldintza ekonomikoak –pobreziaren kontrako borroka-, etxeko baldintzak; pertsona nagusiei bizitza errazten dieten zerbitzuak (elektrotresnak, laguntzak…), horietariko asko bakarrik bizi ahal izango baitira edo beste pertsona nagusi batekin; teknologia berriak ezagutzea eta erabiltzea gizarte harremanetan; eta ohitura osasuntsuak.

Gizarte zerbitzuen prestazioari dagokionez, bilakaera demografikoak beharrezko bihurtuko du haren profesionalizazioa eta prestazioaren kalitatea hobetzea; hori lortzeko, prestakuntza hobea eta zehatzagoa behar izango da.

Hezkuntza eta prestakuntza 

Nagusiki zaharturik egongo den biztanleriaren ingurumaria kontuan harturik, behar-beharrezkoa da bizitza osoan zehar ezagutza eta prestakuntzaren aldeko jarrera sustatzea, garapen ekonomikorako eta gizarte ongizaterako faktore gisa. Hori dela eta, batzordearen ustetan, gizarte osoak bere gain hartu behar ditu hezkuntzaren eta prestakuntzaren erronkak. Ildo horri jarraituz, komunikabideek eta bestelako ekonomi nahiz gizarte erakundeek lanabes osagarri modura jardun dezakete, hezkuntzari buruzko sentsibilizazio handiagoa sustatzeko eta hori garatzen laguntzeko. Ez da ahaztu behar bizitzan zeharreko prestakuntzak eskulanaren urritasunari aurre egiten laguntzen duela eta biztanleria aktiboaren gaitasun mailak hobetzen dituela, gaitasuna ekoizpen sistemaren premia berri eta aldakorretara egokituz. 

Europako Kontseiluak prestakuntzaren arloan zehaztutako helburuak lortze aldera, EAEk eskola uzteko tasak murriztu behar ditu, zientzia eta irakurketaren oinarrizko gaitasunen etekinak hobetu behar ditu eta lizentziatu helduen kopurua handitu behar du. Ekonomia eta Gizarte Arazoetarako Batzordeak gomendatzen du goi titulazioak (lizentziaturak eta goi LHko titulazioak) sustatzeko eta aldezteko helburuari arrera berezia jartzea, zientzia eta teknologiaren arloak berariaz zainduz. Halaber, 25 urtetik 64 urtera bitarteko pertsonek hezkuntza jarduera iraunkorretan gehiago parte hartzeko helburua lortzen aldera, ikerlanak gomendatzen du inplikaturiko eragileek xede hori erdiesteko gaur egungo jarrera eztabaidatu eta aztertu behar dela, betiere gaur egungo galgak eta hesiak eta epe laburrari begira behar diren neurriak identifikatuz. 

